
Dómsmálaráðuneytið 

sent á Samráðsgátt  

 
 
 

Reykjavík, 30. september 2026 

 

Efni: Umsögn Samtaka iðnaðarins um áform um breytingar á lögum um 

öryggisþjónustu 
 

Samtök iðnaðarins (hér eftir „ SI” eða „ samtökin” eftir atvikum) hafa tekið til umsagnar áform um 
breytingar á lögum um öryggisþjónustu, mál S-169/2026, birt í samráðsgátt 9. september 2026. 
Samtökin fagna fyrirhugaðri heildarendurskoðun á lögum nr. 58/1997 um öryggisþjónustu og styðja  
tilfærslu efnisákvæða um dyravörslu úr lögum nr. 85/2007 um veitingastaði, gististaði og 
skemmtanahald yfir í lög um öryggisþjónustu líkt og áformin tilgreina. Við heildarendurskoðun 
laganna þarf þó að tryggja skýran greinarmun á þeim reglum sem gilda um dyraverði og almenna 
öryggisverði. 

SI telur mikilvægt að við endurskoðun laganna verði horft með heildstæðum hætti á starfsemi 
öryggisfyrirtækja, ábyrgðar fyrirtækjanna og starfsmanna þeirra, menntun og þjálfun öryggisvarða, 
eftirlit með starfseminni og þær tæknilegu kröfur sem gera þarf til öryggisþjónustu í 
nútímasamfélagi. Samtökin leggja áherslu á að við endurskoðun löggjafarinnar verði sett fram skýr 
ákvæði um mismunandi hlutverk og ábyrgð öryggisfyrirtækja, auk samræmdra krafna um hæfni og 
faglega starfshætti.  

Starfsemi öryggisfyrirtækja hefur breyst mikið frá því að núgildandi lög voru sett. Mikil tækniþróun 
hefur átt sér stað og hafa kerfin sem öryggisfyrirtæki búa yfir þróast í takt við þarfir samfélagsins. 
Því telja samtökin mikilvægt að tekið verði mið af þeirri þróun til að skýra hvaða kröfur skuli gera til 
öryggisfyrirtækja með það að markmiði að auka öryggi almennings og bæta starfsumhverfi 
fyrirtækjanna. 

Samtök iðnaðarins lýsa sig reiðubúin til samstarfs og frekara samráðs við ráðuneytið við mótun og 
frekari útfærslu frumvarpsins. 

 

Virðingarfyllst, 

f.h. Samtaka iðnaðarins 

 

___________________ 

Kristín Jónsdóttir 

lögfræðingur 

